
Einsteinen urte miresgarria 

Alemanian jaiotako zientzialariak duela 100 urte hasi zituen lanek fisikaren oinarriak irauli egin dituzte 

erredakzioa 
Antzinaroan, Aristotelesek emandako azalpenekin ulertzen zituzten zientzialariek gorputzen higiduraren gorabeherak. Haien ustez, gauza bat higitzen bazen, zerbaitek higitzen zuelako zen. Baina ez zuten esaten zer-nolako indarra behar zen abiadura hasteko. Erdi Aroko pentsalariek ez zuten formulazio egokirik aurkitu Aristotelesen teoriak gainditzeko. XVII. mendean lehenengo aldiz, Galileok aurre egin zien Aristotelesen teoriei, inertziaren printzipioarekin. Urte gutxiren aldearekin, Galileoren teoriak bere eginda, Newtonek urrunago jo zuen. 1666rako pentsatuak zituen bere teoria famatuenak: grabitatearen eta higiduraren legeak. Eta, kalkulu infinitesimalaren bidez, haiek ebazteko bidea erakutsi zuen. Newtonen teoriak baliagarriak izan ziren XX. mende hasiera arte, erlatibitatearen teoria sortu arte. Hain zuzen, Newtonen kontzeptuak baldintza batzuen barruan baino ez direla onargarriak erakutsi zuen Albert Einstein gazteak 1905ean argitaratutako artikuluekin. Annus Mirabilis deitu izan zaio urte horri, urte miresgarria. Einsteinek munduaren ikuskera irauli zuen dokumentu haiekin; gauza ñimiñoenetatik hasi eta handienei ere eragiten zien: izarrei, galaxiei eta unibertsoari berari. 

argi partikulak 

Martxoan datoz ehun urte efektu fotoelektrikoaren inguruko lana argitaratu zuela. Eta lan horregatik eman zioten 1921ean Fisikako Nobel saria.Garai hartako zientzialari gehienek ziotenez, argiak uhin elektromagnetikoen portaera du, soinuak bezala. Baziren, baina, uste zutenak argi partikula ñimiñoz osatuta dagoela eta izaera ez-jarraitua duela, multzotan bezala hedatzen dela kuantu edo fotoiak. Einsteinek ez zuen erabat argitu kontu hori, baina demostratu zuen partikulen eta uhinen, bien ezaugarriak dituela argiak. Zeruan ostadarra eratzen denean, esaterako, uhinaren portaera du argiak. Baina bonbilla bat piztean, energia pakete txikiak balitz bezala jokatzen du argiak. Argia partikulaz osaturik dagoela ez zuten onartu 1923. urtera arte. Oinarri teoriko horiei esker garatu dira laserrak, eta kamera digitalak, besteak beste. 

AdibideaHarri bat jaurti aintzira batean eta uhinak sortzen dira ur azalean, eta norabide guztietan hedatzen dira uhinok. Beste harri batek sortutako uhinekin elkartzen direnean, interferentziak gertatzen dira: uhin handiagoak sortzen dira edo erabat deuseztatzen dira. Argiak ere uhinen ezaugarri horiek ditu. 

Zer da efektu fotoelektrikoa? 

Metal bat argiarekin zein X edo gamma izpiekin jotzen bada, elektroiak askatzen dira. Argiaren intentsitatea eta maiztasuna nolakoak diren, metalak elektroi gehiago edo gutxiago askatuko ditu, eta energia handiago edo txikiagokoak. 

browndar mugimendua 

Robert Brown botanikari eskoziarrak gauza harrigarria ikusi zuen mikroskopioan 1827an: uretan esekiduran zeuden polen pinportak dantza ero batean bezala higitzen ziren, eta ez zuen ematen ezerk bultzatzen zituenik. Fenomeno horretarako higidura browndarra ez zuten azalpenik aurkitu luzaroan. Einsteinek, maiatzean argitaraturiko artikuluan, xehetasun handiz azaldu zuen mugimendu hori, eta likido batean esekiduran zegoen partikula baten batez besteko ibilbidea neurtu zuen. Teoria horrekin, atomoen existentzia frogatu zuen:garai hartan zientzialari askok ez zituzten atomoak erabat onartzen. 

ERLATIBITATE MUGATUA 

Argiaren abiadura beti bera da: 300.000 km/h. Hala postulatu zuen Einsteinek hurrengo artikuluan. Gorputzen mugimendua eta elektromagnetismoa aztertu zituen hutsean, grabitate indarraren eraginetik libre. Argiaren abiadura beti konstantea dela suposatu zuen, eta ez higiduraren araberakoa. Horrek ondorio ikaragarriak ekarri zituen espazio eta denbora kontzeptuetan ere: kontrakoa pentsatzeko joera dugun arren, espazio-denborak erlatiboak dira; behatzailearen higiduraren araberakoak. 

E=mc2 

Irailean argitaratu zuen azken artikulua, eta masa eta energia lotzen zituen bere ekuaziorik ospetsuena agertu zuen. E energia da, m masa eta c argiaren abiadura. Energia eta masa ekuazio berean jartzeak esan nahi du gauza beraren bi manifestazio direla, hau da, masa energia bihur daitekeela. Eta alderantziz. Hain zuzen, masa ñimiño batek energia ikaragarria sor lezake. Bonba atomikoarekin frogatu zen hori egia dela.Newtonek teoria bat zuen mundua esplikatzeko. Teoria okerra, hein handi batean, ikusi den bezala. Einsteinek bi zituen. 1915ean, erlatibitate orokorraren teoriarekin, espazioa eta denbora bateratu zituen. Unibertsoa lau dimentsioko sarea da: hiru dimentsio espaziokoak dira, eta bestea denbora. Materiak eta energiak sare hori kurbatu egiten dute. Newtonen grabitatea, kurbadura horren ondorioa da. 1905eko urte miresgarritik, fisika teorikoaren sistema ahal bezainbeste sinpletu eta bateratzen saiatu zen etengabe. 
